Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin José Miguel Nuin Moreno jaunak egindako galderaren erantzuna, Foru Diputazioak emana, Karlismoaren Museoko Batzorde Aholku-emaileari buruzkoa. Galdera argitaratu zen 2016ko abenduaren 12ko 148. Nafarroako Parlamentuko Aldizkari Ofizialean.

ERANTZUNA

Izquierda-Ezkerra parlamentu-taldeari atxikitako foru parlamentari José Miguel Nuin jaunak idatziz erantzuteko galdera egin du Karlismoaren Museoari buruz (9-16/PES-00413). Hauxe da horri buruz Herritarrekiko eta Erakundeekiko Harremanetarako kontseilariak ematen dion informazioa:

Lehenengo galdera hauxe da: “Bateragarriak al dira elkarte horren parte-hartzea eta Nafarroan 1936an izandako errepresioari buruz egindako adierazpen publikoak eta 1936ko kolpe militarraren ondorioz eraildako eta errepresioaren biktima izandako Nafarroako herritarrei errekonozimendua eta ordain morala emateko 33/2013 Foru Legea?” Hona erantzuna:

Herritarrekiko eta Erakundeekiko Harremanetako Departamentua ez da eskuduna Karlismoaren Museoa dela-eta. Horregatik, kontsulta egin diogu Kultura, Kirol eta Gazteria Departamentuari, eta hauxe da aipatutako museoaren funtzionamenduari buruz igorri digun informazioa.

1997an, Nafarroako Demokraten Elkarguneak mozio bat aurkeztu zuen, zeinaren bidez Nafarroako Gobernua premiatu baitzuen karlismoarekin lotutako balio historiko materiala berreskuratzeko (1997ko apirilaren 21eko 28. Nafarroako Parlamentuko Aldizkari Ofiziala). Mozioa aho batez onetsi zen, eta haren ondorioz, Nafarroako gobernua premiatu zen, Parlamentuaren ebazpen baten bitartez, Museoa sor zezan. Lizarra hirian kokatuko zela erabakita, Nafarroako Gobernuaren 1999ko abenduaren 20ko erabakiaz sortu zen.

Karlismoaren Museoak —1999ko Foru Aginduaren bidez sortu eta 2010ean inauguratu zen— helburu du karlismoak Nafarroan eta Espainian XIX. eta XX. mendeetan izan duen historia jaso eta azterketarako eta gogoetarako gako batzuk eskaintzea, erakusketa-eskaintza baten bitartez eta jarduera dinamiko eta erakargarrien bitartez. Helburu hori lortzen laguntzeko, 2006an komite zientifiko bat sortu zen, 2011n berritu zen, eta karlismoari buruzko sentsibilitate desberdinei tokia emateko, 2010ean aholku-kontseilu bat sortu zen, Kultura eta Turismoa-Vianako Printzea Erakundeko kontseilariaren apirilaren 13ko 39/2010 Foru Aginduaren bitartez. Karlismoaren ondarearekin lotutako harremanak eta albisteak eman zitzaketen pertsonak ziren.

Karlismoaren Museoko egungo aholku-komitea azaroaren 11ko 81/2016 Foru Aginduaren bitartez eratu zen, eta arau horretan haren eginkizunak, haren kideak eta izendapenaren indarraldia zehaztu ziren. Komite hori sortu da Karlismoaren Historiari lotutako adituen eta erakundeen presentzia batean biltzeko, Vianako Printzea Erakundea-Kultura Zuzendaritza Nagusiarekin batera modu eraginkorrago batez lan egiteko. Hori dela eta, hartan bildu dira garai batean komite zientifikoari eta aholku-kontseiluari emandako eginkizunak.

Egungo aholku-komiteari emandako eginkizunak, foru aginduaren 2. puntuan garatuta datozenak, honako hauek dira:

– Karlismoaren Museoa hedatzeko eta herritar guztiei ezagutarazteko ekintzak proposatzea.

– Karlismoaren Museoko museo eta dokumentu funtsak handitzea, haiek dituzten erakundeek eta partikularrek eman ditzatela bultzatuz, ahal dela dohaintza bidez.

– Karlismoaren historia ezagutzeko aukera ematen duten kultura jarduerak bultzatzea, kulturaren arloko entitateek, pertsonek eta erakundeek sustatuta.

– Interesa duten erakunde publikoen eta pribatuen arteko lankidetza sustatzea, baita partikularrekin ere, karlismoaren historia herritarrei ezagutarazteko jarduerak egiteko.

– Karlismoari buruzko ikerkuntza eta argitalpenen ildoa sustatzea.

– Museoko arduradunei jakinaraztea haren xedeak betetzeko interesekoak izan daitezkeen jarduera eta albiste oro.

Haiek eraginkortasunez garatu ahal izateko, erabaki da Karlismoaren mugimendu sozial eta politikoarekin hertsiki lotutako pertsonen presentzia izatea, hari osotasunez eta dibertsitatea aintzat hartuta erreparatuz.

Aholku-komitea, Foru Aginduaren 3. puntuan zehazten den bezala, “kontsulta izaerakoa” da, eta ez dago integratuta Nafarroako Foru Komunitateko Administrazioaren egitura organikoa.

Nafarroako Foru Komunitateko Administrazioa Nafarroako kultur ondarea babestearen arloan eskuduna denez, Konstituzioaren 46. artikuluaren, Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren 44. artikuluaren eta Nafarroako Kultur Ondareari buruzko azaroaren 22ko 14/2005 Foru Legearen 4. artikuluaren arabera, eta Karlismoaren kultur ondarearen zatirik garrantzitsuena betiko barreiatzeko eta galtzeko arriskuan dagoenez, erabaki da aholku-komite askotarikoa eta eraginkorra eratzea, haren bidez Karlismoaren Museoak aukera izan dezan bereganatuta dituen kontserbazio-, dokumentazio- eta komunikazio-eginkizunak betetzeko, Nafarroako Foru Komunitateko Administrazioaren kultur azpiegitura bat denez gero.

Esleitutako eginkizunak egoki betetzeko, egokitzat jo zen aholku-komite horretan karlismoarekin lotutako ahal den pertsona eta entitate gehien biltzea, ikuspuntu akademiko, zientifiko edo ideologikotik, zeren eta eragile horiek baitira aipatutako helburuak eraginkortasun handiagoz lortzeko lagundu dezaketenak, bereziki karlismoarekin lotutako materialak zuzenean eskuratzeari dagokionez.

Bestetik, Nuin jaunak ongi dakien bezala, gobernu honek konpromiso irmoa du 1936ko kolpe militarraren ondorioz eraildako eta errepresioaren biktima izandako Nafarroako herritarrei errekonozimendua eta ordain morala emateko 33/2013 Foru Legea betetzeari eta garatzeari dagokienez. Berriki, Nuin jaunak berak aurkeztutako 9-16/POR-00362 galderari emandako erantzunean, aukera izan nuen, Herritarrekiko eta Erakundeekiko Harremanetarako kontseilaria naizen aldetik, lege horren betetze-mailari buruz informatzeko. Datu horiek ez ditut oraingoan errepikatuko, interesdunak ederki ezagutzen baititu.

Hurrengo galderak hauexek dira: “Ezkerreko jendearen eta taldeen aurka Nafarroan izandako errepresio ankerrean karlismoak izandako parte-hartzea nola agerraraziko da museo horretan eta kontseilu aholku-emaile horretan? eta “Testuliburuak azaroaren 26ko 33/2013 Foru Legean ezarritako xede eta helburuetara egokitzeko prozesuan, Gobernuak ba al du asmorik museo horretan karlismoari buruz ematen diren edukiak eta irudia ere berrikusteko?” Horri buruz esan behar dizut ezen, Herritarrekiko eta Erakundeekiko Harremanetako Departamentua jada Hezkuntza Departamentuarekin lan egiten ari dela testuliburuetan 1936ko kolpe militarra haietan tratatzen den modua berrikusteko, eta, era berean, departamentu hau Kultura, Kirol eta Gazteria Departamentuarekin lan egiten ari dela Museoan karlismoari buruz ematen den irudia berrikusteko.

Hori jakinarazten dizut Nafarroako Parlamentuko Erregelamenduaren 194. artikuluan xedatutakoa betetzeko.

